
Tema  

Tema fundamentál ne’ebé liturjia konvida ita atu reflete, domingu ne’e, mak tema orasaun 

nian. Hodi tau iha ita-nia oin ezemplu sira Abraaun no Jezús nian, Maromak nia Liafuan 

hatudu mai ita importánsia orasaun nian no hanorin ita atitude ne’ebé fiar-na’in sira tenke 

asume iha diálogu ho Maromak. 

Leitura dahuluk sujere katak orasaun loos mak diálogu “oin ho oin”, iha-ne’ebé ema – ho 

haraik-an, reverénsia, respeitu, maibé mós ho aten-barani no konfiansa – aprezenta ba 

Maromak laran-susar, dúvida sira, anseiu sira no buka komprende Maromak nia projetu ba 

mundu no ba ema sira. 

Evanjellu halo ita tuur iha banku “eskola orasaun” Jezús nian. Nia hanorin katak fiar-na’in 

nia orasaun tenke sai diálogu konfiante labarik ida-nian ho nia “papá”.  Ho Jezús, fiar-na’in 

simu konvite atu deskobre iha Maromak “Aman” no halo diálogu ho modu frekuente ho Nia 

kona-ba mundu foun ne’ebé Aman/Maromak hakarak oferese ba ema sira. 

Leitura daruak, la refere ho modu direu ba orasaun, maibé konvida ita atu halo Kristu 

referénsia fundamentál (iha kontestu reflesaun kona-ba orasaun, ita bele dehan katak Kristu 

tenke sai referénsia no modelu fiar-na’in nian ne’ebé harohan: iha frekuénsia no iha forma 

diálogu nian ho Aman). 

 

LEITURA I – Gen 18,20-32 

 Testu livru Génesis nian tuir leitura dahuluk domingu kotuk nian. Depoizde husik Abraaun 

nia tenda, personajen na’in tolu dirije ba sidade Sodoma nian, atu haree “in loco” makhorik 

sidade nia salan. Abraaun akompaña bainaka lalehan nian durante tempu ruma. Autór 

jahwista koloka iha Hebron iha lorosa’e – husi ne’ebá haree hetan Sodoma (kf. Gn 19,27) –

diálogu entre Abraaun no Maromak ne’ebé testu aprezenta mai ita. 

Sodoma mak sidade antiga ida, ne’ebé ema hanoin katak nia iha Mar Morto nia ninin, iha 

tasi-mane península El-Lisan nian. Tuir lenda sira, sidade ne’e sai rahun (sidade seluk mak 

Gomorra, Adama, Seboim no Segor) tanba kataklizmu ida ne’ebé hela ba nafatin iha povu 

nínliku nia memória. Estudiozu modernu ruma buka nia esplikasaun lenda nian iha jeolojia 

área ne’e nian: rejiaun ne’e nafatin iha rai nakdoko no atividade vulkaun nian. Bele hetan 

depózitu betume no petróleu nian iha rejiaun ne;e; no eskritór antigu ruma atesta katak ho gás 

ne’ebé iha, bainhira ahi han, bele provoka destruisaun boot, hanesan haktuir iha Gn 19. Keta 

buat ida-ne’e mak akontese iha zona ne’e karik? 

Bele akontese katak rekordasaun ba kataklizmu antigu ida mak halo atu hamosu reflesaun 

ne’ebé leitura ida-ne’e aprezenta mai ita. Karik akontesimentu pré-istóriku dook liu, ne’ebé 

husik ninia markaenigmátika ne’ebé sei bele haree iha Abraaun nia tempu (hanesan ohin 

loron), mak hamosu fantazia relijioza, iha sentidu atu buka kauza ba katástrofe boot ida. 

Diálogu ne’ebé leitura dahuluk ohin nian propoin mai ita mak testu ida tranzisaun nian ne’ebé 

serve atu liga lenda Mambré nian ho lenda sira ne’ebé relata desturisaun Sodoma no sidade 

besik-besik nian. Autór jahwista sira aproveita oportunidade ida-ne’e atu propoin katekeze 

ida kona-ba oinsá ema justu no sala-na’in nia pozisaun iha Maromak nia oin. 

MENSAJEN 

Maromak prepara an ba “investigasaun”, atu haree se Sodoma sala ka lae. Iha kontestu ne’e 

mak autór jahwista rezolve atu tau pergunta fundamentál ne’ebé halo nia la hakmatek: sá mak 

sei akontese se “investigasaun” ne’e revela ezisténsia iha sidade grupu ki’ik ida ema justu 

nian? Maromak sei kastigu komunidade tomak? Justu grupu oan ida ba Maromak vale liu, no 

tan domin ba sira, Maromak prontu atu perdua kastigu ba ema lubun boot ne’ebé halo salan? 

Ideia katak ema jsutu ki’ik-oan ida bele salva sidade maksalak mak ideia revolusionária ida 

iha sékulu X mK (époka jahwista nian). Ba mentalidade relijioza israelita sira-nian iha tempu 

ne’ebá, membru hotu komunidade ida nian (família, sidade, nasaun) solidáriu iha di’ak no iha 

aat; se ema ruma falla, kastigu sei monu ba grupu. Katekista jahwista sira barani sujere katak 

karik ema uitoan nia “justisa”, ba Maromak importante liu maioria nia salan. Maski nune’e, 

ita sei iha perspetiva retribuisaun no responsabilidade individuál nian: ideia sira-ne’e sei halo 

parte katekeze Israel nian hahú husi sékulu VI mK (époka ezíiu iha Babilónia). 

Problema ne’ebé Abraaun buka rezolve mak, ida-ne’e: se iha Maromak nia matan grupu ida 

ema jsutu nain vale duni no tanba Maromak nia domin ba sira, nia prontu atu hapara kastigu 

ne’ebé hatodan lubun boot. Númeru susesivu sira ne’ebé Abraaun avansa husi boot to’o 

númeru ki’ik aleinde forma orientál ida atu halo kontratu mós atu hatudu sai Maromak nia 

justisa no laran-sadia: hatún númeru justu nian to’o númeru sanulu no manifestasaun kona-ba 

Maromak nia hakaran atu hapara kastigu hatudu katak iha Nia laran-sadia boot liu vontade 

atu kastiga, hakaran atu salva boot liu hakaran atu halakon. 

Define tiha kestaun fundamentál ne’ebé jahwista hakarak aborda, ita para lai uitoan iha forma 

oinsá Abraaun no Maromak halo diálogu. Diálogu “oin ho oin” iha ne’ebé Abraaun aprezenta 

an ho haraik-an, ho respeitu, basá nia sente nia an “aku-desan” iha Maromak nia kbiit nia oin. 

Bainhira diálogu ba oin Abraaun esperiénsia Maromak nia laran-di’ak, no hahú mosu 

konfiansa iha nia. Abraaun insiste no barani iha ninia kontratu. Hodi hanoin Maromak nia 

komrpomisu sira, nia sai “intersesór”, ne’ebé konsege husi Maromak nia laran-sadia atu 

númeru insignifikante ida ema justu nian iha valór boot liufali númeru boot ema sala-na’in 

sira-nian.  

Possível halo diálogu ho Maromak ho forma familiár, konfiante, aten-barani? Konserteza 

Maromak Abraaun nian ne’ebé mai hasoru ema, ne’ebé tama iha ninia tenda, ne’ebé tuur iha 

nia meza, ne’ebé estabelese komuñaun ho nia, ne’ebé realiza mehi sira ema ne’ebé simu nia, 

aseita atu fahe ho Nia ninia projetu sira. Maromak ida ne’ebé revela An nune’e mak 

Maromak ida ne’ebé ema be;e dialoga, ho domin no lahó ta’uk.   

 

LEITURA II – Col 2,12-14 

Ba semana tolu tutuir malu, mak ita soi nu’udar leitura daruak pasajen husi Surat ba 

Kolossense sira iha ne’ebé Paulo defende katak Kristu natón ba ema-nia salvasaun. 

Testu ohin nian halo parte períkopa polémika hasoru “doutór falsu” ne’ebé konfunde sarani 

sira Colossos nian ho ejizénsia sira kona-ba anju, ritu no prátika axétika sira (kf. Col 2,4-3,4). 

Depoizde ezorta tiha  Kolossense sira atu hamriik metin iha fiar hasoru “doutór falsu” sira 

(kf. Col 2,4-8), Paulo afirma katak Kristu natón, basá iha Nia mak horik plenitude divindade 

nian; Nia mak ulun kbiit hotu nian  no Nia mak soi ita ho ninia mate (kf. Col 2,9-15). 

MENSAJEN 

Kestaun fundamentál iha testu ne’e mak afirmasaun Kristu nia supremasia no nini 

asufisiénsia iha fiar-na’in nia salvasaun. Husi Batizmu, fiar-na’in adere ba Kristu no 

identifika an ho Kristu – mate ba salan no moris ba moris foun Ema Foun nian. Iha Kristu ita 

hetan moris nakonu, no Nia de’it natón atu iha asesu ba salvasaun. 

Atu reprezenta, ho forma esplísita liután, katak sá “mate” no “moris hi’as”, Paulo refere ba 

“dokumentu “dívida” eh tusan nian ne’ebé Kristu nia mate halakon: Moisés nia Lei no 

rejistru ne’ebé tuir tradisaun judaika tempu ne’ebá nian, Maromak hakerek umanidade nia 

tusan sira (kf. Sal 139,16). Ne’e mak lingiajen ida ne’ebé uza atu dehan katak Kristu halakon 

ita-nia tusan hotu (iha sentidu katak ita-nia egoízmu no ita-nia salan mate, iha momentu Nia 

liberta ita); no liuhusi Kristu, hahú vida foun mai ita, livre husi buat hotu ne’ebé hanehan ita, 

halo ita sai atan, na’ok ita-nia ksolok, impede ita ba asesu moris nakonu. 

  

EVANJELLU – Lc 11,1-13 

Ita kontinua ita-nia “dalan bá Jerusalém” – katak, dalan espirituál ne’ebé prepara eskolante 

sira atu bele asume loloos knaar sasin Reinu nian. Katekeze ne’ebé, iha kontestu ne’e, Jezús 

aprezenta na eskolante sira kona-ba forma halo diálogu ho Maromak. 

Lucas mak evanjelista orasaun Jezús nian. Nia refere Jezús nia orasaun iha Batizmu (kf. Lc 

3,21), molok hili Apóstolu na’in 12 (kf. Lc 6,12), molok anúnsiu dahuluk paixaun nian (kf. 

Lc 9,18), iha kontestu transfigurasaun nian (kf. Lc 9,28-29), hotu tiha eskolante sira-nia 

misaun (kf. Lc 10,21), iha han-kalan ikus (kf. Lc 22,32), iha Getsemani (kf. Lc 22,40-46), iha 

krús (kf. Lc 23,34.46). Orasaun mak espasu Jezús nia enkontru ho Aman, momentu 

dixernimentu kona-ba Aman nia projetu. 

Testu ne’ebé ohin propoin mai ita aprezenta Jezús harohan ba Aman no hanorin ninia 

eskolante sira oinsá harohan ba Aman. Ida-ne’e la’ós fórmula ida metin nian, ne’ebé 

eskolante sira tenke repete dekór, maibé liuliu propoin modelu ida. “Ami Aman” ne’ebé 

Lucas konserva diferente uitoan husi “Ami Aman” ne’ebé Mateus rai (kf. Mt 6,9-13) – 

ne’ebé bele esplika katak sira mai husi tradisaun litúrjika lahanesan. Versaun Mateus nian 

kondíz ho meiu judeu-kristaun, enkuantu ida Lucas nian – badak liu no la la uza liturjia 

funan-funan – besik liu ba orasaun orijinál. Versaun ne’e hotu, iha realidade, la pretende 

reprodús Jezús nia liafuan literalmente, maibé hatudu ba komunidade sarani sira sá loos 

atitude ne’ebé tenke asume iha diálogu ho Maromak. 

MENSAJEN 

Oinsá mak eskolante sira tenke harohan? Lucas refere ba aspetu rua iha diálogu ho Maromak. 

Ida uluk kona-ba “forma”: tenkesér diálogu ida ho Aman; rua kona-ba “asuntu”: diálogu lori 

atu realiza Aman nia planu, atu lori mundu foun. 

Trata Maromak nu’udar “Aman” la’ós novidade ida. Iha Testamentu Tuan, Maroma “hanesan 

Aman” ne’ebé hatudu nia domin no atensaun ba nia Povu (kf. Os 11,1-9). Maromak mak loos 

duni “Aman” ba Jezús, iha ninia sentidu loos/reál. 

Linguajen ne’ebé Jezús uza atu dirije ba Maromak hatudu buat ne’e: espresaun “Aman” 

ne’ebé Jezús uza atu tradús orijinál aramaiku “abba” (kf. Mc 14,36), uza liafuan ne’ebé 

baibain iha família labarik sira bolu nia aman: “papá”. Hodi refere Maromak ho forma ne’e, 

Jezús hatudu intimidade, domin, komuñaun moris nian, ne’ebé liga nia ho Maromak.  

Buat ne’ebé halo ita hakfodak mak Jezús husu ninia eskolante sira atu trata Maromak ho 

forma hanesan, hodi admite sira iha komuñaun hanesan ida entre Nia ho nia Aman. Hodi 

identifika an ho Jezús no hodi simu Jezús nia proposta sira, sira estabelese relasaun íntima ho 

Maromak (relasaun komuñaun nian, intimidade nian, familiaridade nian ne’ebé liga Jezús ho 

Aman): sai Maromak nia oan. 

Sente an nu’udar Maromak Aman nia oan signifika buat seluk tan: implika rekoñese 

fraternidade ne’ebé liga ba família boot maun-alin sira-nian. Dehan ba Maromak “Aman” 

implika sai husi individualizmu, manán divizaun no harahun barreira sira ne’ebé impede atu 

sai solidáriu ho maun-alin sira, “Aman” ida de’it nia oan. 

Kristu konvida eskolante sira atu iha sira-nia relasaun no diálogu ho Maromak asume Jezús 

nia atitude rasik: labarik ida nia atitude ne’ebé ho simplisidade entrega an ba Aman nia liman 

ho konfiansa, simu nonoa domin no proposta intimidade no komuñaun nian; konvida mós atu 

sai maun-alin Aman ida de’it nia oan sira. 

Tema orasaun nian mak atu Reinu to’o, mundu foun. Referénsia ba santifikasaun Maromak 

nia naran nian esprime hakaran atu Maromak hatudu an nu’udar makso’i povu hotu nian no 

rekoñesimentu kona-ba Maromak nia justisa no laran-di’ak ba mundu; referéncia ba “Reinu 

ne’ebé mai” esprime hakaran atu mundu foun ne’ebé Jezús mai propoin sai realidade 

definitiva iha ema sira nia moris; referénsia ba “ai-han loroloron nian” esprime hakaran atu 

Maromak la para atu habosu ho nia moris (ai-han materiál no espirituál); referénsia ba 

“perdaun ba salan sira” husu Maromak nia laran-sadia keta hotu hasoru ita-nia infidelidade 

sira no, hahú husi ita, nia to’o mós ba maun-alin sira seluk ne’ebé falla; referénsia ba 

“tentasaun” husu atu Maromak keta husik ita monu ba babeur sira mai husi ksolok ne’ebé 

falsu, maibé tulun ita atu la’o hasoru ksolok rohan-laek, moris nakonu… 

Ai-kanoik finál rua kompleta kuadru. Ai-kanoik hanorin katak se ema sira iha kapasidade atu 

rona belun ida nia tulun ih akalan boot, Maromak mós sei rona ho modu gratuitu sira ne’ebé 

husu ba Nia. Ai-kanoik daruak konvida atu iha konfiansa iha Maromak; iha momentu hotu 

Nia sei hasuli Espíritu iha ita ne’ebé tulun ita atu enfrenta situasaun hotu moris nian ho 

Maromak nia kbiit. 

  


